26.楓橋夜泊（七言絕句）      唐.張繼
月落烏啼霜滿天，
江楓漁火對愁眠。

姑蘇城外寒山寺，
夜半鐘聲到客船。
27. 渡漢江（五言絕句）     唐.宋之問

嶺外音書斷，
經冬復歷春。
近鄉情更怯，
不敢問來人。

28. 小兒垂釣（七言絕句）    唐.胡令能
蓬頭稚子學垂綸，
側坐苺苔草映身。
路人借問遙招手，
怕得魚驚不應人。

29. 竹 里 館（五言絕句）   唐.王維

獨坐幽篁裡，
彈琴復長嘯。 
深林人不知，
明月來相照。
30. 獨坐敬亭山（五言絕句）  唐.李白

眾鳥高飛盡，
孤雲獨去閒。
相看兩不厭，
只有敬亭山。

31. 登樂遊原（五言絕句）    唐.李商隱
向晚意不適，
驅車登古原。
夕陽無限好，
只是近黃昏。

32. 江  雪（五言絕句）    唐.柳宗元
千山鳥飛絕，
萬徑人蹤滅。
孤舟簑笠翁，
獨釣寒江雪。
33. 賦得古原草送別（五言律詩） 

                           唐.白居易
離離原上草，
一歲一枯榮。
野火燒不盡，
春風吹又生。
遠芳侵古道，
晴翠接荒城。
又送王孫去，
萋萋滿別情。
34.竹 石（七言絕句）  清.    鄭燮
咬定青山不放鬆，
立根原在破岩中。
千磨萬擊還堅勁，
任爾東西南北風。
35.石灰吟（七言絕句）        明 于 謙
千錘萬鑿出深山，
烈火焚燒若等閑。
粉身碎骨渾不怕，
要留清白在人間。
36. 春夜喜雨（五言律詩）      唐.杜甫
好雨知時節，
當春乃發生。
隨風潛入夜，
潤物細無聲。
野徑雲俱黑，
江船火獨明。
曉看紅濕處，
花重錦官城。

37.尋隱者不遇 （五言絕句） 唐. 賈島
松下問童子，
言師採藥去。
只在此山中，
雲深不知處。

38. 梅 花（五言絕句）        宋.王安石
牆角數枝梅。 
凌寒獨自開，
遙知不是雪，
為有暗香來。

39. 塞下曲（七言絕句）       唐.盧綸
月黑雁飛高，
單于夜遁逃。
欲將輕騎逐，
大雪滿弓刀。

40. 夏日絕句（五言絕句）    宋.李清照
生當作人傑，
死亦為鬼雄。
至今思項羽，
不肯過江東。
41. 竹枝詞（七言絕句）       唐.劉禹錫
楊柳青青江水平，
聞郎江上踏歌聲。
東邊日出西邊雨，
道是無晴卻有晴。

42.涼州詞（七言絕句）        唐.王翰
葡萄美酒夜光杯，
欲飲琵琶馬上催。
醉臥沙場君莫笑，
古來征戰幾人回。

43. 逢雪宿芙蓉山主人（五言絕句） 
                             唐.劉長卿
日暮蒼山遠，
天寒白屋貧。
柴門聞犬吠，
風雪夜歸人。
44. 九月九日憶山東兄弟
               （七言絕句） 唐.王 維
獨在異鄉為異客，

每逢佳節倍思親。
遙知兄弟登高處，
遍插茱萸少一人。

45. 墨 梅（七言絕句）         元.王 冕
我家洗硯池頭樹，
朵朵花開淡墨痕。
不要人誇顏色好，
只留清氣滿乾坤。

46. 早發白帝城（七言絕句）  唐.李  白
朝辭白帝彩雲間，
千里江陵一日還。
兩岸猿聲啼不住，
輕舟已過萬重山。
47.宿新市徐公殿（七言絕句） 
                               宋.楊萬里
籬落疏疏一徑深，
樹頭花落未成蔭。
兒童疾走追黃蝶，
飛入菜花無處尋。

48. 鹿柴（五言絕句）         唐. 王  維
空山不見人，
但聞人語響。
返景入深林，
復照青苔上。
49. 別董大（七言絕句） 唐.高適
千里黃雲白日曛，
北風吹雁雪紛紛。
莫愁前路無知己，
天下誰人不識君。

50. 漁歌子（七言絕句）     唐.張志和
西塞山前白鷺飛，
桃花流水鱖魚肥。
青箬笠，綠蓑衣，
斜風細雨不需歸。

